
Organisasjonsforsking i Vest-Norge 
 
Dette arbeidsnotatet byggjer på innspel frå kontaktpersonar på Vestlandet utanfor 

Bergen. Vi bad desse komma med opplysningar om mellom anna kva som utgjer dei 

viktigaste fagmiljøa/forskingsgruppene på staden, kven som er dei viktigaste 

fagpersonane, og sentrale publikasjoner frå 2000 og framover. Når det gjeld Bergen 

har vi sjølv stått for innsamling og utveljing av tilsvarande opplysningar i denne 

kartlegginga, på grunnlag av innspel frå kollegaer lokalt.  

 Det er ikkje mogleg å gi ein eintydig definisjon av organisasjonsfaget eller 

grensene for kva som er organisasjonsforsking. Vi har lagt ei inklusiv tilnærming til 

grunn, det vil seia at faget kan omfatta fleire analysenivå og forsking basert på ei 

rekkje disiplinar. Når det gjeld utvalet av publikasjonar har vi dels lagt vekt på fagleg 

kvalitet ved særleg å ta med bøker samt artiklar i internasjonale tidsskrift, og dels lagt 

vekt på at dei skal vera representative for forskingsverksemda dei enkelte stadene. På 

denne måten tar vi sikte på å få fram mangfaldet og breidda i organisasjonsforskinga i 

Vest-Norge. Sjølve arbeidsnotatet er ordna geografisk, der vi startar i nord og går 

sørover langs kysten. Til slutt kjem vi så med nokre oppsummerande kommentarar 

om hovudtrekk ved organisasjonsforskinga i denne landsdelen.   

 

 

Møre og Romsdal 
 

Det største fagmiljøet i Møre og Romsdal finst i Molde. På Høgskolen i Molde høyrer 

de fleste organisasjonsforskarane til ved Institutt for samfunnsfag, der det er tre med 

doktorgrad frå UiB (administrasjon og organisasjonsvitskap), og også fleire andre 

med hovudfag derifrå. Sjølv om statsvitarar utgjer det organisasjonsfaglege 

tyngdepunktet, er det også eit par sosiologar og økonomar ved høgskolen som kan 

plasserast innanfor dette feltet. Enkelte av dei høgskoletilsette er også knytta til 

Møreforskning, særleg i faggruppa ’Samfunn, organisasjon og ledelse’.  

 Organisasjonsforskarar i Molde deltar i fleire nasjonale og internasjonale 

nettverk, mellom anna om organisering og leiing av helsesektoren og om innovasjons- 

og næringspolitikk. Det sistnemnte temaet kjem til dømes til uttrykk gjennom ei ny 

bok som er eit produkt av NFR-programmet ’Regional utvikling’ (Arbo og 

Gammelsæter 2004). Harald Gammelsæter er også redaktør av ei bok om 

høgskolereforma (Gammelsæter 2002), og medforfatter av ei av de få 

organisasjonsfaglege bøkene om idrettsorganisering (Gammelsæter og Ohr 2002).  

 Ved Høgskulen i Volda er det innslag av folk med organisasjonsfagleg 

tilknytting ved fleire institutt ved Avdeling for samfunnsfag (Institutt for planlegging 

og administrasjon og Institutt for sosialfag). Forskinga frå mellom anna Jørgen 

Amdam og Rolf Amdam gjeld særleg regionalpolitikk og kommunal organisering og 

leiing (t.d. Amdam, J. 2003, Amdam, R. 2004, Amdam og Amdam 2000, Amdam, R. 

og Bukve 2004). Også ved Høgskolen i Ålesund er det enkeltpersonar med ulik 

bakgrunn som underviser i organisasjon og leiing, men organisasjonsforskinga er nok 

noko svakare utbygd her enn ved dei to andre høgskolane i fylket. 

 

 

Sogn og Fjordane 
 

Ved Høgskulen i Sogn og Fjordane er det ei gruppe tilsette ved Avdeling for økonomi 

og språk og nokre få kollegaer ved andre avdelingar som samarbeider tett innanfor 

dette området. Dei fleste av desse har bakgrunn frå administrasjon og 

organisasjonsvitskap ved UiB, men gruppa omfattar også siviløkonomar og 

sosiologar. Gruppemedlemmene er i hovudsak knytta til HSF sitt masterstudium i 

organisasjon og leiing, bachelorstudiet i økonomi og administrasjon og 

sosialarbeidarutdanningane.  Fleire av forskarane i gruppa arbeidde tidlegare ved 

Vestlandsforsking, men her blir det for tida utført lite samfunnsforsking. 

 Som i Volda står forsking om regionalpolitikk og kommunal organisering og 

leiing sentralt, og fleire nyare arbeid frå mellom anna Oddbjørn Bukve er også skrivne 

saman med forskarar der eller ved UiB (t.d. Amdam og Bukve 2004, Bukve og 

Offerdal 2002). Det går dessuten føre seg fleire organisasjonsfaglege prosjekt om 

mellom anna læring og kunnskapsutvikling (t.d. Glosvik 2002) og frivillige 

organisasjonar (t.d. Eikås og Selle 2002). 

Norges Handelshøyskole (NHH) og Samfunns- og 

næringslivsforskning (SNF) 
 

Vi tar her for oss forskinga i NHH-miljøet. Vi avgrenser oss til tilsette i hovudstilling 

ved Institutt for strategi og ledelse (NHH) og Senter for strategi og ledelse (SNF). 

Inkludert doktorgradsgradskandidatar utgjer dette fagmiljøet total om lag 65 personar.  

Instituttet er delt i fire faggrupper: organisasjon, strategi, informasjonsleiing og 

marknadsføring. I denne samanhengen er forskinga i dei to første gruppene mest 

relevante. Senteret har hovudtyngda på forsking innan organisasjonsstudiar og 

arbeidslivsforsking. 

 Vi har tatt utgangspunkt i artiklar i engelskspråklege vitskaplige tidsskrift med 

referee. I tillegg kjem nokre bøker og bokkapittel, der utvalet er skjønnsmessig.  

Somme av av dei bidraga vi omtalar er relevante både for organisasjonsforsking og 

for tilgrensande fag(område), som strategi, leiing av mennneskelege ressursar (HRM), 

leiing og arbeidssosiologi.  

 Organisasjonsforskinga ved NHH hadde ein vekst i 1980-åra, og framstod då 

som eit av dei førande miljøa nasjonalt. I denne perioden var mellom anna Torger 

Reve og Kjell Grønhaug sentrale fagpersonar. Dei siste 15 åra har forskinga vore 

prega av stor breidde, med bidrag innanfor ei rekkje tema og fagområde. 

 Human Resource Management og internasjonal leiing. Odd Nordhaug og Paul 

Gooderham har i løpet av perioden publisert ei rekkje artiklar og bøker innan 

internasjonal leiing og HRM. I ein teoretisk artikkel (Nordhaug 2004) analyserer ein 

kva bidrag økonomisk teori kan gi til fagområdet HRM. Nordhaug, Gooderham, 

Døving og Tobiassen (2003) studerer den rolla rekneskapsførarar og –byrå har som 

kjelde til ekstern kompetanse og råd for småbedrifter. Gooderham, Nordhaug, Ringdal 

og Birkelund (2004) har undersøkt kva betydning kjønn og sosial bakgrunn har for 

leiarane sine  jobbrelaterte verdiar. Gooderham og Nordhaug (2002) analyserer om 

kulturelle forskjellar i Europa blir reduserte over tid. Gooderham og Nordhaug (2003) 

har saman skrive boka ”International Management: Cross-boundary Challenges in 

Management, Organization and Business”. Gooderham og Ulset (2003) har på 

bakgrunn av foreliggande empiriske studiar utført ein kritisk test av tesen om ’beyond 

the M-form’.  

 Organisatorisk læring og kreativitet. Geir Kaufmann har publisert fleire arbeid 

som omhandlar betydninga av humørskifte eller ’moods’ og kreativitet. Dette 

inkluderer eit kapittel (Kaufmann 2003a)  i Elseviers ”International Handbook of 

Innovation”, og artiklar om omgrepet kreativitet (Kaufmann 2003b), om forholdet 

mellom kreativitet og ’moods’ (Kaufmann 2003c), om ’moods’ og ideskaping 

(Kaufmann og Vosberg 2002), og om forhold som påverkar hukommelse og tillit i 

samband med vedtak (Kuvås og Kaufmann 2004). Kuvås og Selart (2004) har 

analysert samanhengen mellom haldningar, kognitiv prosessering og evaluering. 

 Erik Døving (2000) si doktorgradsarbeid tar for seg determinantar for 

kompetanseutvikling på fleire nivå i ein organisasjon. Rune Lines (2004a) utviklar eit 

emosjonelt perspektiv på organisatorisk læring. Det blir argumentert for at læring blir 

påverka gjennom tileigning av kunnskap, tolking og distribusjon av informasjon og 

gjennom å påverka organisatorisk minne. I andre artiklar tar han for seg kva 

innverknad deltaking har på ulike sider ved strategisk endring (Lines 2004b, Lines 

under utgiving), organisatorisk læring ved strategisk reorientering (Lines, Johansen og 

Døving 2004) og kva innverknad haldningar har på organisatoriske endringar (Lines 

(2005). Bjarne Espedal har i flere arbeid analysert ulike sider ved organisatorisk 

læring og leiarutvikling  (t.d. Espedal 2004). 

 Byråkrati, fleksibilitet og leiing. Tom Colbjørnsen si tese i boka 

”Forutsigbarhet og fleksibilitet” (2003) er at verksemdene treng byråkratiske 

mekanismar (som bidreg til  forutsigbarhet), og at fleksibel organisering primært vil 

supplera og modifisera tradisjonelle former for bedriftsorganisering. Det blir utvikla 

ein normativ teori som tar for seg organisasjonsform, forholdet mellom verksemd og 

tilsett, og kva rolle partssamarbeidet spelar. Colbjørnsen har også gjennomført ei 

større undersøkjing av norske leiarar (Colbjørnsen 2004). 

 Tilknyttingsformer for arbeid. Torstein Nesheim og Karen Modesta Olsen har 

i fleire arbeid studert bedriften sine grenser og bruken av atypiske tilknyttingsformer 

for arbeid. I Nesheim (2002) blir det analysert kva betydning nasjonale institusjonelle 

omgivelsar har for bruken av tidsavgrensa tilsetjingar og innleige av arbeidskraft. 

Olsen og Kalleberg (2004) samanliknar bruken av atypiske tilknyttingsformer i Norge 

og USA. Nesheim (2003a) analyserer determinanter for bruk av tidsavgrensa 

tilsetjingar og innleige av arbeidskraft. I Nesheim (2003b) blir bruk av ekstern 

arbeidskraft i bedriftens kjerneområde studert. Kalleberg og Rognes (2000) har 

analysert ei rekkje aspekt ved tilsetjingsforhold i en empirisk artikkel. 

 Nettverk og interorganisatoriske relasjoner. Arent Greve har i fleire studiar 

sett på sammenhengen mellom sosiale nettverk og entrepenørskap (m.a. Salaff og 

Greve 2003a) og strukturelle barrierar for immigranter i arbeidsmarknaden (Greve, 

Salaff og Xu 2002, Salaff og Greve 2003b). Nesheim (2001) analyserer kvifor 

bedrifter nyttar eksterne leverandørar innan hovudverksemda. Aksel Rokkan og Sven 

Haugland sine arbeid er også relevante for organisasjonsfeltet, sjølv om forfattarane er 

mest orientert mot faget marknadsføring (Rokkan og Haugland 2002, Nygaard, 

Haugland og Rokkan 2000).  
 Strategisk endring. Innan dette området har Christine Meyer (2001) analysert 

fordelings- og rettferdsspørsmål ved fusjonar og oppkjøp. Inger Stensaker (2002) si 

doktorgradsavhandling ser på iverksetjing av strategiske endringar. Falkenberg, 

Stensaker og Meyer (2004) har studert mekanismar for å handtera omfattande 

endringar og kva konsekvensar dette har. Falkenberg (2002) har analysert 

strategifaget i artikkelen ”Strategy: From prescriptions to propositions”. 

 Forhandlingar i organisasjonar. Jørn Rognes og Vidar Schei arbeider primært 

med forhandlingar med eit organisasjonspsykologisk utgangspunkt. I Schei og 

Rognes (2003) blir det analysert kva betydning eigen orientering og kunnskap om 

forhandlingspartnaren si orientering har for forhandlingsutfallet. Rognes og Sky 

(2003) har studert ulike intervensjonsmetodar i konfliktar. 

 Kjell Grønhaug har halde fram med å skrive arbeid som er relevante for 

organisasjonsfaget, som analysen av kva som er ein effektiv prosjektorganisasjon 

(Kolltveit og Grønhaug 2002), ein studie av utbrending (Hellesøy, Grønhaug og 

Kvitastein 2000), utvikling av verktøy for måling av organisatorisk læring (Fuglseth 

og Grønhaug 2003), analyse av samanhengen mellom usikkerhet, fleksibilitet og 

konkurransefortrinn (Dreyer og  Grønhaug 2004), analyse av barrierar for iverksetjing 

av strategi (Grønhaug, Heide og Johannessen 2002) og ein studie av effekten av 

deregulering for bruk av ulike HRM verkemidlar i norsk energisektor (Nybø, 

Grønhaug og Mikkelsen 2002). I tillegg kjem  boka ”Research Methods in the 

Business Sciences” (Grønhaug og Ghauri 2002). 

Universitetet i Bergen 
 
Ved Universitetet i Bergen er organisasjonsforskinga fordelt på fleire 

universitetsinstitutt og Rokkansenteret. Det er en del overlapping når det gjeld 

personar og prosjekt mellom institutta og randsonesenteret. 

 Av universitetsinstitutta står organisasjonsforskinga særleg sterkt ved Institutt 

for administrasjon og organisasjonsvitskap. Dette instituttet har i dag 19 fast tilsette, 

og i tillegg er det vel 30 doktorgradskandidater ved instituttet, ved Rokkansenteret, 

eller ved høgskolar og forskingsinstitusjonar andre stader i Norge. Administrasjon og 

organisasjonsvitskap er eit spesialisert statsvitskapleg fag, der det blir lagt vekt på eit 

demokratiteoretisk og organisasjonsteoretisk perspektiv på studiet av offentleg 

politikk og forvaltning. Dette verkar styrande på val av tema, og også på kva for 

problemstillingar forskinga tar utgangspunkt i. Somme forskingstema er 

sektororienterte, som til dømes bistandsforvaltning, miljøvernpolitikk og 

utdanningspolitikk. Andre tema er sektoroverskridande, som til dømes statleg 

forvaltningspolitikk, lokalstyre, europeisering og studiar som fokuserer på leiing, 

profesjonar, samt iverksetjing, endring og læring i organisasjonar meir allment. 

 Ved Sosiologisk institutt er den faglege verksemda konsentrert om fire 

profilerte område, der organisasjonsforskinga særleg er knytta til området ’Arbeid, 

kunnskap og utdanning’. Ved Institutt for samanliknande politikk er det særleg 

forskinga om frivillige organisasjonar som har tilknytting til organisasjonsfaget. Også 

ved andre institutt ved Det samfunnsvitskaplege fakultetet (informasjons- og 

medievitskap, sosialantropologi og økonomi) og ved Institutt for samfunnspsykologi 

ved Det psykologiske fakultetet er det eit visst innslag av forsking som kan høyra inn 

under organisasjonsfaget, men desse forskarane reknar seg nok i endå større grad som 

tilhøyrande sine disiplinar enn som organisasjonsforskarar. 

 Rokkansenteret er ei avdeling i UNIFOB AS, Universitetsforskning i Bergen. 

Forskinga ved senteret er organisert i eksternt finansierte prosjekt, forankra i fire 

tematisk orienterte grupper. Organisasjonsforsking står særleg sentralt innanfor tre 

grupper: ’Helseøkonomi, organisasjon og ledelse’, ’Kultur, teknologi og arbeid’ og 

’Demokrati, makt og forvaltning’.  Desse gruppene er tverrfagleg samansett, mellom 

anna med statsvitarar i alle dei tre nemnde gruppene, sosiologar i dei to første,  

historikarar i dei to siste og økonomar i den første. Talet på fast tilsette forskarar ved 

senteret med doktorgrad har auka sterkt dei siste åra, og det er også mange 

stipendiatar ved senteret som er doktorgradskandidatar ved universitetsinstitutt. 

Mange av prosjekta ved senteret, der tilsette ved universitetsinstitutta gjerne deltar 

som leiarar eller medarbeidarar saman med forskarar tilsett ved Rokkansenteret, 

analyserer aktuelle reformer i offentleg sektor, som til dømes sjukehusreforma, 

kvalitetsreforma i høgre utdanning, og reformer knytta til tilsyn, kontroll og 

regulering. Desse prosjekta har dels som siktemål å beskriva og forklara forløp og 

utfall av reformprosessane, men også å analysera og evaluera effektar av reformene. 

Dessuten inngår dei gjerne i meir omfattande forskingsnettverk nasjonalt og 

internasjonalt. Institutt for administrasjon og organisasjonsvitskap, Sosiologisk 

institutt og Rokkansenteret har også utvikla eit tverrfagleg samarbeid om profesjonar 

og kunnskapsutvikling, som del av eit internasjonalt nettverk. 

 Når det gjeld publikasjonar har forskarar ved Institutt for administrasjon og 

organisasjonsvitskap dei siste åra bidratt dels gjennom oppsummeringar av 

forskingsstatus på aktuelle område og dels gjennom sektororienterte eller 

sektoroverskrideade organisasjonsanalysar. Av sentrale bidrag kan nemnast boka 

”Ledelse, organisasjon og kultur” av Torodd Strand (2001) som syntetiserer eiga og 

andre si forsking om leiing, organisasjon og kultur. Dessutan har Per Lægreid og Paul 

G. Roness nyleg bidratt i eit oversiktsverk om betydninga av organisasjonsforhold i 

norsk offentleg forvaltning (Christensen, Egeberg, Larsen, Lægreid og Roness 2002), 

og i ei bok om ein (eigen) organisasjonsteori for offentleg sektor (Christensen, 

Lægreid, Roness og Røvik 2004). 

 Mange av dei bøkene som er utgitt på utanlandske forlag, spring ut av tematisk 

orienterte internasjonale forskingsnettverk der forskarar ved Institutt for 

administrasjon og organisasjonsvitskap har vore sentrale. Det gjeld mellom anna 

innanfor europeisering (Eriksen og Fossum 2000, Eriksen, Fossum og Menendez 

2003, 2004), utdanningspolitikk (Kogan, Bauer, Bleiklie og Henkel 2000), biomedisin 

(Bleiklie, Goggin og Rothmayr 2004) og tillitsutvikling i det sørlege Afrika (Askvik 

og Bek 2005).  I det siste er det også skrive fleire bøker og/eller internasjonale 

publikasjonar om ’good governance’ (t.d. Appiah, Chimanikire og Gran 2004, 

Halvorsen og Michelsen 2002), om reformer i høgre utdanning i Norge og 

internasjonalt (t.d. Bleiklie 2003, Bleiklie og Byrkjeflot 2002, Bleiklie og Høstaker 

2004, Bleiklie, Høstaker og Vabø 2000, Michelsen og Halvorsen 2002), om 

administrativ kultur (Jamil 2002a, 2002b), om lokalstyre (t.d. Fimreite, Larsen og 

Aars 2001), om foretaksleiing (t.d. Byrkjeflot 2003) og om landreform (Gran 2002). 

 Det er likevel særleg om statleg forvaltningspolitikk at bokproduksjonen og 

den internasjonale tidsskriftpubliseringa har vore stor. Per Lægreid har vore 

medredaktør for og sentral bidragsytar i fleire bøker med fokus på New Public 

Management (Christensen og Lægreid 2001a, 2002a) og europeisering av 

statsforvaltninga (Jacobsson, Lægreid og Pedersen 2001, 2003). I dei siste åra har han 

dessutan aleine eller saman med kollegaer lokalt, nasjonalt og internasjonalt publisert 

ei rekkje artiklar i internasjonale tidsskrift om slike tema (t.d. Christensen og Lægreid 

2001b, 2002b, 2003a, 2003b, 2003c, 2004, Christensen, Lægreid og Roness 2002, 

Christensen, Lægreid og Wise 2002, Lægreid 2000, Lægreid, Steinthorsson og 

Thorallson 2004). Også Paul G. Roness har publisert nokre artiklar om statlege 

forvaltningsreformer i internasjonale tidsskrift, dels om tenestemannsorganisasjonane 

sin medverknad (Roness 2004), og dels om medverknad frå parlament (Roness 2001). 

 Aktuelle publikasjonar frå forskarar ved Sosiologisk institutt omfattar mellom 

anna arbeidslivsrelasjonar og økonomiske aktørar (t.d. Heiret, Korsnes, Venneslan og 

Bjørnson 2003, Korsnes 2000) og fagopplæring og yrkesutdanning (t.d. Olsen 2004). 

I tilknytting til Institutt for samanliknande politikk er det skrive fleire bøker og/eller 

internasjonale artiklar om frivillige organisasjonar, med fokus på 

miljøvernorganisasjonar (Bortne, Grendstad, Selle og Strømsnes 2001, Bortne, Selle 

og Strømsnes 2002), på demokrati (Selle og Strømsnes 2001, Wollebæk og Selle 

2002a), på sosial kapital (Wollebæk og Selle 2002b), og på kvinner og velferdsstaten 

(Berven og Selle 2001).  

 

 

Haugesund 
 

Ved Høgskolen Stord/Haugesund, avdeling Haugesund er det nå to personar med 

doktorgrad innanfor organisasjonsfag (Heyerdahl 2004, Langåker 2002).  Fokus på 

forskinga er særleg sikkerhetsorganisering.  

Stavanger 

 
Organisasjonsforskinga er fordelt mellom Rogalandsforskning (RF) og Universitetet i 

Stavanger (UiS). Desse fagmiljøa er også til dels tett integrerte.  

 RF er eit oppdragsbasert og empirisk orientert institutt. Det 

samfunnsvitskaplege fagmiljøet er plassert i Senter for samfunns- og 

næringsutvikling. Miljøet er fleirfagleg og studerer organisasjonar med utgangspunkt i 

ei rekkje ulike disiplinar. Senteret utfører i dag 46 årsverk fordelt på 70 

medarbeidarar. Følgjande fagområde og disiplinar inngår: psykologi, sosiologi, 

administrasjon og organisasjonsvitenskap, antropologi, pedagogikk, statsvitskap, 

filosofi, helsefag, sosialt arbeid, samfunnsgeografi, historie, økonomi, agronomi, 

petroleumsteknologi, sikkerhet, pålitelighet og fleire ingeniørfag, særleg innanfor 

organisasjon og arbeidsliv. Halvparten av medarbeidarane har doktorgrad (26) eller er 

i gang med doktorgradsarbeid (9). 

 Forskingsgruppa ’Organisasjon, planlegging og styring’ har offentleg politikk 

og forvaltning som sine viktigaste forskingsfelt. I tillegg er det medarbeidarar som har 

regional utvikling og planlegging, innovasjon og teknologiutvikling som sine 

forskingsområde. Det er flest statsvitarar i forskingsgruppa, men også sosiologar, 

økonomar og dr. ingeniører. Døme på arbeid frå denne gruppa er undersøkjingar av 

organisering og reformer i offentleg sektor (Opedal, Stigen og Laudal 2003, Opedal 

og Stigen 2005), organisasjonsforhold i Stortinget (Rommetvedt 2003), forholdet 

mellom interesseorganisasjonar, politikk og forvaltning (Rommetvedt 2002 a, 2002b, 

Mangset og Rommetvedt 2002) og innovasjonsprosessar i etablerte foretak (Gjelsvik 

2004).  

 Forskingsgruppa ’Arbeidsliv og verdiskaping’ utfører forsking og evaluering 

knytta til arbeidslivet. Aktivitetane er retta mot sikkerhet, arbeidsmiljø og helse, leiing 

og kompetanseutvikling, og omstilling i bedrifter og offentleg sektor. 

Arbeidslivsforskinga dekker fag som sosiologi, antropologi, etnologi, pedagogikk, 

psykologi og helsefag. Preben Lindøe og Sverre Nesvåg har mellom anna analysert 

omstillingserfaringar i Oljedirektoratet (Lindøe 2003a), studert utvikling av 

verksemder (Lindøe 2003b, Nesvåg 2002) og analysert fallgruver i følgeforsking 

(Lindøe, Mikkelsen og Olsen 2002).  

 Forskingsgruppa ’Nærings- og bedriftsutvikling’ utfører såkalla 

forskingsbasert rådgiving for bedrifter. Her inngår rådgiving i forhold til 

strategiprosessar, bruk av IKT og omstillingsprosessar. Det blir også utført andre 

forskingsaktivitetar, først og fremst innan feltet Innovasjon i bedriftsnettverk og 

regionale partnarskap. Tor Claussen (2000) reflekterer over vilkåra for demokrati i 

arbeidslivet med utgangspunkt i Habermas og Rawls sine teorier. Tor Tønnessen 

(2003) har analysert innovasjon gjennom brei medarbeidardeltaking. 

 I følge interne oversikter har forskarane frå dei tre forskingsgruppene frå 

1.1.2000 fram til hausten 2004 publisert i alt 50 internasjonale artiklar (med referee), 

21 nasjonale artiklar (med referee), 19 bøker, 47 bidrag i bøker, 141 

forskingsrapportar og 219 andre rapportar/arbeidsnotat. I tillegg er det lagt fram om 

lag 100 papers på nasjonale og internasjonale konferansar.  

 Når det gjeld Universitetet i Stavanger er det fagmiljøa knytta til leiing av 

endring, master- og doktorgradsutdanninga i samfunnssikkerhet og risikostyring, og 

hotell- og resturantleiing som er dei sentrale miljøa. Ein er i ferd med å byggja opp ei 

doktorgradsutdanning innan ’Ledelse, innovasjon og samfunnsansvar’. Ein reknar 

med å vera i gang med denne utdanninga våren 2005 med 6-7 stipendiatar. 

Doktorgradsutdanninga i samfunnssikkerhet og risikostyring har 10 stipendiatar. 

 Nybø, Grønhaug og Mikkelsen (2002) har studert effekten av deregulering på 

HRM i norsk energisektor. Mikkelsen har også skrive ei rekkje psykologisk orienterte 

arbeid som omhandlar helse, arbeidsmiljø, stress og sikkerhet. Her inngår mellom 

anna ei samanlikning av to paradigme i analysen av jobbdesign og helse (Mikkelsen 

2000), analyse av betydninga av kontekst og individuelle meistringsstrategiar for 

helse, stress og  jobbtilfredsstilling (Mikkelsen, Øgaard og Lovrich (2002) og analyse 

av jobbkjenneteikn og ’computerangst’ (Mikkelsen, Øgaard, Lindøe og Olsen 2002).  

 Einar Marnburg har flere arbeid om etikk; om effekter av utdanning på 

moralske vurderingar (Marnburg 2003), om bruk av teori om moralsk utvikling 

(Marnburg 2001) og effekten av etiske retningsliner (Marnburg 2000). 

 Geir Nybø har i to arbeid studert organisatorisk kompetanse. I Nybø (2004) 

blir det utvikla eit kompetansebasert perspektiv for personalutvikling når jobbar ”blir 

oppløyst”, i Aase og Nybø (under utgiving) blir organisatorisk kompetanse i høg-

risikobransjar analysert. 

Oppsummering 
 

Sett under eitt kjem det fram eit bilete av ei ganske mangfaldig organisasjonsforsking 

på Vestlandet med omsyn til fag, analysenivå, metodar og grunn- vs. anvendt 

forsking. Mange stader ser det ut til å vera eit fruktbart samspel lokalt mellom 

basisinstitusjonar og oppdragseiningar. Når det gjeld innhaldet av forskinga kjem det 

fram to tyngdepunkt. Det eine omfattar statsvitarar ved eller med bakgrunn i 

administrasjon og organisasjonsvitskap (UiB), som fokuserer på offentleg sektor og 

gjerne er skeptiske til økonomiske modellar. Mange nasjonale prosjekt om aktuelle 

reformer i offentleg sektor omfattar også folk frå fleire miljø, til dømes i den tidlegare 

evalueringa av høgskolereforma (sjå m.a. Gammelsæter 2002, Michelsen og 

Halvorsen 2002) og det pågåande prosjektet om organisering og leiing i 

sjukehussektoren. Det andre tyngdepunktet omfattar organisasjonsforskarar ved eller 

med bakgrunn i NHH, som er orienterte mot bedrifter, kvantitative metodar og 

Academy of Management. Dessutan er det verdt å merka seg at det i tilknytting til det 

nye Universitetet i Stavanger skjer ei mangfaldig organisasjonsforsking.  

